
KONSÈY POU FANMI PALE AVÈK PITIT YO KONSÈNAN 
NÒM INIVÈSÈL COMMON CORE YO AK EGZAMEN ETA YO KI CHANJE 

Out 2013 
 
Depi de ane ki sot pase yo, Lekòl leta Vil Nouyòk ap fè tranzisyon pou nouvo nòm aprantisaj 
Common Core yo, sa ki vle di ke elèv gen pou travay pi di nan salklas. An prentan 2013, pou 
premye fwa, egzamen eta a pou konpozisyon lang anglè ak pou matematik klas 3yèm ane rive 
8yèm ane te fèt dapre nouvo nòm yo. Nouvo egzamen yo fè pati yon efò pou konprann pi byen 
si wi oswa non elèv sou wout pou reyisi nan kolèj ak nan karyè pandan y ap avanse nan lekòl. 
Egzamen yo konsantre sou konesans ke elèv bezwen pou yo reyisi nan pwochen nivo a: 
konprann tèks ki fiksyon ak tèks ki pa fiksyon, itilize evidans lè y ap ekri pou sipòte ide prensipal, 
epi rezoud pwoblèm matematik konplèks.  
 
Piske pèsòn pa konnen pitit ou jan oumenm ou konnen li an, li kapab espesyalman gen anpil efè 
pou ou pale avèk pitit ou osijè rezilta nouvo egzamen yo ak kòman nòm yo gen efè sou fason yo 
aprann nan klas yo.  Kòm yon paran, ou ka ede lè w pale avèk pitit ou osijè kisa yo sonje ki te 
nan egzamen an. Pandan ane lekòl la, konsidere itilize kesyon pou antame konvèsasyon sou sa 
yo aprann lekòl la chak jou, repase devwamezon oswa poze kesyon sou devwa yo pral gen pou 
fè, epi ale nan pwogram lekòl la fè pou jwenn enfòmasyon sou kisa pwofesè ap atann nan yo. 
Lekòl pitit ou a ap fè konvèsasyon sa yo tou pandan kòmansman ane lekòl la.   
 

Kòman mwen ka pale avèk pitit mwen an konsènan rezilta egzamen yo?  
 
Nòm yo ak egzamen yo chanje 

 Pou kapab jwenn yon djòb ki byen peye epi pou gen opsyon apre lekòl segondè, jounen jodi 
elèv bezwen pou yo kapab reflechi byen ak eksplike sa yo konnen. Se pou sa lekòl ou ap fè 
tranzisyon pou nouvo nòm Common Core yo. 

 Nouvo egzamen yo fèt dapre chanjman w ap rankontre nan lekòl primè, pase lekòl 
presegondè rive lekòl segondè ak apre. 

 
Si w pran nòt ki pi ba nan egzamen ane sa a, sa pa vle di ke ou pa t aprann ni fè pwogrè ane 
pase. 

 Paske nouvo egzamen yo pi di, nòt elèv fè nan tout eta a pi ba pase nòt elèv te fè ane pase. 
Si w fè yon nòt ki pi ba ane sa a, sa pa vle di ou pa t aprann anyen ane pase.  

 Egzamen yo fèt pou ede pwofesè w ede w  aprann, epi ni pwofesè w ni mwenmenm kwè 
nan ou epi n ap ba w sipò pou ede w aprann sa ou bezwen konnen.  

 
Se pa nòt egzamen an sèlman ki montre ki tip elèv ou ye. 

 Egzamen yo se sèlman yon pyès nan sa ou konnen ak sa w kapab fè, epi rezilta yo ba 
pwofesè w yon gid sou kòman yo ka ede w aprann plis. 

 Pwofesè gade travay ou fè ak kantite efò ou fè nan salklas la tou— gen plizyè mwayen pou 
montre ke w ap fè pwogrè. 

 Kòm yon timoun ki ap aprann lang anglè toujou, pwofesè w yo konprann ke nouvo egzamen 
yo kapab difisil espesyalman pou ou, men yo kwè nan ou epi y ap ede w reyisi. 

 Lè w rankontre egzamen oswa travay nan klas ki parèt di anpil, li enpòtan pou kontinye 
eseye epi pa dekouraje. Se pa yon pwoblèm pou bagay yo difisil kèk fwa, epi mwen kwè ou 
ka leve defi a.  

 Lè w kontinye travay di epi ou pèsiste nan difikilte, w ap gen pi bon preparasyon pou reyisi 
nan lekòl ak nan lavi. 

 

Kòman mwen ka pale avèk pitit mwen an konsènan ane lekòl sa a? 
 
Ou ka kòmanse pou di kòm yon paran, mwen: 

 Ap aprann plis sou nòm Common Core yo pou m kapab ede w avèk travay lekòl ou. 

 Pale avèk pwofesè w pou m jwenn plis enfòmasyon sou sa w ap aprann ak jwenn resous 
pou ede w lakay la ak nan lekòl la. 

 
Ou ka pataje ke pwofesè pitit ou ap: 

 Planifye aktivite aprantisaj k ap ede w pratike konesans ou bezwen pou reyisi. 

 Ap kapab ba w èd anplis lè w bezwen sa. 
 
Ou kapab ankouraje pitit ou pou: 

 Kontinye travay di nan lekòl la ak nan kay la. 

 Poze kesyon ak mande èd lè w bezwen. 

 Pale avèk mwen ak pwofesè w konsènan nenpòt bagay ki difisil oswa kei pa fin klè pou ou. 
 

Kòman mwen ka jwenn plis enfòmasyon pou m ka ede pitit mwen? 
 
Gen plizyè fason pou jwenn plis enfòmasyon. Premyèman, pale avèk pwofesè pitit ou a sou 
konesans ou ka ede pitit ou pratike lakay ou. Dezyèmman, poze pitit ou kesyon sou sa ki fasil 
pou li ak sa ki difisil pou li nan lekòl la, epi eksplike l ke li enpòtan toutbon pou pa dekouraje lè 
travay yo difisil. Anplis, ou kapab vin abitye avèk nouvo nòm yo lè w ale nan NYC.gov epi chèche 
common Core Parent Resources oswa ale nan sitwèb EngageNY.org, ki gen resous pou bay 
fanmi enfòmasyon sou nòm Common Core yo epi ede elèv lakay yo. 
 
 


